
Инвалидлар һәм социаль яклауга аеруча мохтаҗ гражданнар өчен эш урыннары квоталау һәм резервлау турында

2006 елның 5 июлендә 
кабул ителде

(2012 елның 20 июлендәге 59-ТРЗ номерлы, 2013 елның  10 июлендәге 57-ТРЗ номерлы, 2014 елның 9 июнендәге 43-ТРЗ номерлы, 2014 елның 12 июнендәге 53-ТРЗ номерлы, 2014 елның 18 декабрендәге 125-ТРЗ номерлы, 2018 елның 20  декабрендәге 104 –ТРЗ номерлы Татарстан Республикасы законнары редакциясендә)


Әлеге Закон инвалидлар һәм социаль яклауга аеруча мохтаҗ гражданнар өчен эш урыннары квоталау һәм резервлау тәртибен билгели.
1 статья. Эш урыннарын квоталау һәм резервлау турындагы законнар

Эш урыннарын квоталау һәм резервлау турындагы законнар Россия Федерациясе Конституциясенең, Татарстан Республикасы Конституциясенең тиешле нигезләмәләренә нигезләнә һәм федераль законнардан, Россия Федерациясенең башка норматив хокукый актларыннан, Татарстан Республикасы законнарыннан һәм Татарстан Республикасының башка норматив хокукый актларыннан тора.
2 статья. Әлеге Законда кулланыла торган төп төшенчәләр

Әлеге закон максатлары өчен түбәндәге төп төшенчәләр кулланыла:
1) квота – эш бирүче тарафыннан эшкә урнаштырылырга тиешле инвалидларны эшкә алу өчен эш бирүче хезмәткәрләренең исемлектәге уртача саныннан процентларда билгеләнгән эш урыннары саны; (1 пункт 2014 елның 9 июнендәге 43-ТРЗ номерлы Татарстан Республикасы Законы редакциясендә)
2) инвалидларны эшкә урнаштыру өчен махсус эш урыннары - инвалидларның индивидуаль мөмкинлекләрен исәпкә алып, төп һәм ярдәмче җиһазларга, техник һәм оештыру җайланмаларына, өстәмә җайланмаларга һәм техник уңайлыклар белән тәэмин ителүгә яраклашуны кертеп, хезмәтне оештыру буенча өстәмә чаралар күрүне таләп итә торган эш урыннары;
3) социаль яклауга аеруча мохтаҗ гражданнар - хезмәт базарында тигез шартларда конкуренциягә сәләтле булмаган һәм шуңа бәйле рәвештә эш эзләүдә кыенлыклар кичерүче гражданнар, аларга түбәндәгеләр керә:
14 яшьтән 18 яшькә кадәрге балигъ булмаганнар;
ятим балалар, ата-ана тәрбиясеннән мәхрүм калган балалар арасыннан булган затлар;
пенсия алды яшендәге (картлык буенча, шул исәптән вакытыннан алда  билгеләнә торган иминият пенсиясен алу хокукы бирә торган яшькә кадәр биш ел дәвамында) гражданнар; (дүртенче абзац 2014 елның 18   декабрендәге   125-ТРЗ  номерлы,  2018 елның 20  декабрендәге 104 –ТРЗ номерлы Татарстан Республикасы законнары редакциясендә)

качаклар һәм мәҗбүри күченүчеләр;
хәрби хезмәттән кайткан гражданнар һәм аларның гаилә әгъзалары;
балигъ булмаган балаларын яисә инвалид балаларын тәрбияләүче ялгыз һәм күп балалы ата-аналар;
Чернобыль һәм башка радиация һәлакәтләре һәм афәтләре аркасында радиациягә дучар ителгән гражданнар;
урта һөнәри  белеме булган һәм беренче тапкыр эш эзләүче 18 яшьтән алып 20 яшькә кадәрге гражданнар; (тугызынчы абзац  2014 елның  12 июнендәге 53-ТРЗ номерлы Татарстан Республикасы Законы редакциясендә)
вәкаләтле орган бәяләмәсе буенча даими карауга, ярдәмгә яисә күзәтүгә мохтаҗ затларны үзләре каравында тотучы гражданнар;
оешма ябылуга йә физик затларның индивидуаль эшкуарлар буларак эшчәнлекләре туктауга  бәйле рәвештә  эштән азат ителгән, бала тууга һәм аны карауга бәйле рәвештә эшендә өзеклек булган  хатын-кызлар; (унберенче абзац  2012 елның 20 июлендәге 59-ТРЗ номерлы Татарстан Республикасы Законы редакциясендә) 
иректән мәхрүм итү рәвешендә җәза үтәтү учреждениеләреннән азат ителеп кайткан затлар.
3 статья. Инвалидларны эшкә урнаштыру өчен квота һәм махсус эш    урыннарының минималь санын билгеләү тәртибе (статья 2014 елның 9 июнендәге 43-ТРЗ номерлы Татарстан Республикасы Законы редакциясендә)

1. Хезмәткәрләренең саны 100 кешедән артыграк булган эш бирүчеләргә инвалидларны эшкә алу өчен квота хезмәткәрләрнең исемлектәге уртача саныннан 2 дән 4 процентка кадәр күләмдә билгеләнә. Хезмәткәрләренең саны 35 кешедән ким булмаган һәм 100 кешедән артык булмаган эш бирүчеләргә инвалидларны эшкә алу өчен квота хезмәткәрләрнең исемлектәге уртача саныннан 3 процент күләмендә билгеләнә.

2. Инвалидларның иҗтимагый берләшмәләре һәм устав (җыелма) капиталы инвалидларның иҗтимагый берләшмәсе кертемнәреннән торган алар оештырган оешмалар, шул исәптән хуҗалык итү ширкәтләре һәм җәмгыятьләре булган эш бирүчеләр инвалидларны эшкә алу өчен билгеләнгән квотаны үтәүдән азат ителәләр.

3. Эш урыннарын мәҗбүри квоталаудан үзләренә карата законнарда билгеләнгән тәртиптә ябу турында карар кабул ителгән юридик затлар (оешмалар) булган эш бирүчеләр азат ителәләр. 

4. Квотаны планлаштырганда, инвалидлар категориясенә кертелгән хезмәткәрләр биләп тора торган эш урыннарының саны исәпкә алына.

5. Инвалидларны эшкә алу өчен квотаны исәпләп чыгарганда хезмәткәрләрнең исемлектәге уртача санына хезмәт шартлары буенча эш урыннарына аттестация үткәрү яисә хезмәт шартларын махсус бәяләү нәтиҗәләре буенча зарарлы һәм (яисә) куркыныч хезмәт шартларына кертелгән хезмәт шартлары булган хезмәткәрләр кертелми.

6.  Дәүләт хакимияте органнары, җирле үзидарә органнары, оешмалар хезмәткәрләренең исемлектәге уртача санына федераль законнар һәм Россия Федерациясенең башка норматив хокукый актлары, Татарстан Республикасы законнары һәм башка норматив хокукый актлары, муниципаль норматив хокукый актлар нигезендә  вазыйфага сайлап кую, тиешле вазыйфаны биләүгә конкурс буенча сайлап алу, вазыйфага билгеләнү яисә вазыйфага раслану юлы белән биләнә торган  вазыйфалар керми.

7. Квота, тиешле территориядә хезмәт базарындагы барлыкка килгән вәзгыятьтән чыгып,  кимендә бер календарь елга билгеләнә.

8. Квота кертү турында эш бирүчеләргә ул кертелә башлаганчы кимендә ике ай алдан хәбәр ителә.

9. Эш бирүчеләргә билгеләнгән квота кысаларында инвалидларны эшкә урнаштыру өчен махсус эш урыннарының минималь саны билгеләнә.

10. Квота һәм инвалидларны эшкә урнаштыру өчен махсус эш урыннарының минималь саны Татарстан Республикасы Министрлар Кабинеты раслый торган нигезләмәдән чыгып билгеләнә.
4 статья. Инвалидлар өчен эш урыннары резервлау
1. Әлеге Законның 3 статьясындагы 2 һәм 3 өлешләрендә күрсәтелгән оешмалардан тыш,  эш бирүчеләрдә инвалидларны эшкә урнаштыру өчен аеруча уңайлы булган һөнәрләр буенча эш урыннары резервлана. (Беренче өлеш 2012 елның 20 июлендәге 59-ТРЗ номерлы, 2014 елның 9 июнендәге 43-ТРЗ номерлы  Татарстан Республикасы законнары редакциясендә) 
2. Инвалидларны эшкә урнаштыру өчен аеруча уңайлы һөнәрләр буенча эш урыннары резервлау Татарстан Республикасы Министрлар Кабинеты тарафыннан билгеләнә торган тәртиптә гамәлгә ашырыла.
5 статья. Социаль яклауга аеруча мохтаҗ гражданнарны эшкә урнаштыру өчен эш урыннары резервлау
1. Социаль яклауга аеруча мохтаҗ гражданнарны эшкә урнаштыру өчен эш бирүчеләрдә  эш урыннары резервлана, аларның саны Татарстан Республикасы башкарма хакимиятенең хезмәт һәм халыкны эш белән тәэмин итү өлкәсендә махсус вәкаләтле органы һәм җирле үзидарә органнары тарафыннан билгеләнә. (Беренче өлеш 2012 елның 20 июлендәге 59-ТРЗ номерлы Татарстан Республикасы Законы редакциясендә) 
2. Социаль яклауга аеруча мохтаҗ гражданнарны эшкә урнаштыру өчен резервланучы эш урыннары саны эш бирүчеләргә, әлеге Законның 3 статьясындагы 2 һәм 3 өлешләрендә күрсәтелгән оешмалардан тыш, инвалидларны эшкә урнаштыру өчен билгеләнгән квота буенча эш урыннары санын исәпкә алып,  эш бирүче хезмәткәрләренең исемлектәге уртача саныннан 5 проценттан артмаган күләмдә билгеләнә. (Икенче өлеш 2012 елның 20 июлендәге 59-ТРЗ номерлы, 2014 елның 9 июнендәге 43-ТРЗ номерлы  Татарстан Республикасы законнары редакциясендә) 

3. Социаль яклауга аеруча мохтаҗ гражданнарны эшкә урнаштыру өчен эш урыннары резервлау Татарстан Республикасы Министрлар Кабинеты тарафыннан билгеләнә торган тәртиптә гамәлгә ашырыла.
6 статья. Эш бирүчеләрнең хокуклары һәм бурычлары
1. Эш бирүчеләр түбәндәгеләргә хокуклы:
1) Татарстан Республикасының халыкны эш белән тәэмин итү хезмәте органнарыннан хезмәт базарының торышы турында түләүсез мәгълүмат, шулай ук әлеге Законда каралган хокукларны һәм бурычларны гамәлгә ашыру өчен кирәкле башка мәгълүмат алырга;
2) инвалидлар өчен махсус эш урыннарының билгеләнгән квоталары, минималь саны һәм резервланучы эш урыннары саны, шулай ук социаль яклауга аеруча мохтаҗ гражданнарны эшкә урнаштыру өчен резервланучы эш урыннарының билгеләнгән саны исәбеннән башка  эш бирүчеләрдә арендаланган эш урыннарына инвалидларны һәм социаль яклауга аеруча мохтаҗ гражданнарны эшкә урнаштырырга; (2 пункт 2012 елның 20 июлендәге 59-ТРЗ номерлы Татарстан Республикасы Законы редакциясендә) 

3) Татарстан Республикасының халыкны эш белән тәэмин итү хезмәте органнары тарафыннан җибәрелүче инвалидларны һәм социаль яклауга аеруча мохтаҗ гражданнарны яңа һөнәргә өйрәтүне сорап, соңыннан катгый рәвештә эшкә урнаштыру шарты белән, Татарстан Республикасының халыкны эш белән тәэмин итү хезмәте органнарына заявкалар бирергә; (3 пункт 2014 елның 12 июнендәге 53-ТРЗ номерлы, 2014 елның 9 июнендәге 43-ТРЗ номерлы  Татарстан Республикасы законнары редакциясендә) 

4) инвалидлар өчен махсус эш урыннары булдыруга чыгымнарны Татарстан Республикасы бюджетыннан Татарстан Республикасы Министрлар Кабинеты тарафыннан билгеләнә торган күләмнәрдә һәм тәртиптә компенсацияләргә.
2. Эш бирүчеләр түбәндәгеләрне үтәргә тиеш:
1) инвалидлар өчен махсус эш урыннары квоталарын, минималь санын һәм резервланучы эш урыннары санын, шулай ук социаль яклауга аеруча мохтаҗ гражданнарны эшкә урнаштыру өчен резервланучы эш урыннары санын билгеләү турындагы карар  нигезендә инвалидларны һәм социаль яклауга аеруча мохтаҗ гражданнарны эшкә урнаштыру өчен эш урыннары бүлеп бирергә, ә кирәк чакта эш урыннары булдырырга; (1 пункт 2013 елның  10 июлендәге 57-ТРЗ номерлы  Татарстан Республикасы Законы редакциясендә)
11) инвалидларны һәм социаль яклауга аеруча мохтаҗ гражданнарны эшкә урнаштыру өчен булдырыла яисә бүлеп бирелә торган эш урыннары турында белешмәләр булган локаль норматив актлар кабул итәргә; (11 пункт 2013 елның  10 июлендәге 57-ТРЗ номерлы  Татарстан Республикасы Законы редакциясендә)
2)  ай саен Татарстан Республикасының халыкны эш белән тәэмин итү хезмәте органнарына вакантлы эш урыннары (вазыйфалар) булу, инвалидларны эшкә алу өчен билгеләнгән квота нигезендә инвалидларны эшкә урнаштыру өчен булдырылган яисә бүлеп бирелгән эш урыннары турында, бу эш урыннары, инвалидларны эшкә алу квотасы үтәлеше турында белешмәләр булган локаль норматив актлар хакында мәгълүматны да кертеп, мәгълүмат тапшырырга; (2 пункт 2013 елның  10 июлендәге 57-ТРЗ номерлы  Татарстан Республикасы Законы редакциясендә)
21) Татарстан Республикасының халыкны эш белән тәэмин итү хезмәте органнарына хезмәткәр эштән җибәрелгән көннән алып 10 көн эчендә Татарстан Республикасы Министрлар Кабинеты билгеләгән форма буенча инвалидларны һәм социаль яклауга аеруча мохтаҗ гражданнарны эшкә урнаштыру өчен резервлана торган эш урыннарының санын билгеләү турындагы карарлар кысаларында бүлеп бирелгән яисә булдырылган бушый торган эш урыннары хакында мәгълүмат тапшырырга; (21 пункт 2013 елның  10 июлендәге 57-ТРЗ номерлы  Татарстан Республикасы Законы редакциясендә)
3) инвалидны реабилитацияләүнең индивидуаль программасы нигезендә инвалидларга хезмәт шартлары тудырырга.
7 статья. Эш бирүчеләрне кызыксындыру
1. Билгеләнгән квоталар һәм резервланучы эш урыннары саны нигезендә эш урыннары бүлеп бирүче яисә булдыручы һәм шул эш урыннарына инвалидларны һәм социаль яклауга аеруча мохтаҗ гражданнарны эшкә урнаштыручы эш бирүчеләргә Татарстан Республикасы бюджетыннан законнар нигезендә инвестицияләр алу өчен өстенлекле хокук бирелә.
2. Җирле үзидарәнең вәкиллекле органнары билгеләнгән квоталар һәм резервланучы эш урыннары саны нигезендә эш урыннары бүлеп бирүче яисә булдыручы һәм шул эш урыннарына инвалидларны һәм социаль яклауга аеруча мохтаҗ гражданнарны эшкә урнаштыручы эш бирүчеләрне кызыксындыру мәсьәләләрен җирле бюджетлар акчалары исәбеннән мөстәкыйль хәл итәләр.
8 статья. Финанслау чыганаклары
Инвалидлар һәм социаль яклауга аеруча мохтаҗ гражданнар өчен эш урыннары квоталау һәм резервлау чараларын финанслау Татарстан Республикасы бюджеты акчалары, эш бирүчеләр акчалары исәбеннән һәм законнарда тыелмаган башка чыганаклардан гамәлгә ашырыла.
9 статья. Әлеге Законның үтәлешен тикшереп тору
Әлеге Законның үтәлешен тикшереп торуны дәүләт хакимияте органнары һәм Татарстан Республикасының халыкны эш белән тәэмин итү хезмәте органнары законнар нигезендә үз вәкаләтләре чикләрендә башкаралар.
10 статья. Әлеге Законны бозган өчен җаваплылык
Әлеге Законны бозган өчен җаваплылык законнар нигезендә билгеләнә.
11 статья. Татарстан Республикасы Законының үз көчен югалтуын тану
Әлеге Закон үз көченә кергәч, "Татарстан Республикасы территориясендә урнашкан предприятиеләрдә, оешмаларда һәм учреждениеләрдә социаль яклауга аеруча мохтаҗ гражданнар өчен эш урыннарын квоталау турында" 2002 елның 4 июлендәге 5-ТРЗ номерлы Татарстан Республикасы Законын (Татарстан Дәүләт Советы Җыелма басмасы, 2002, № 7-8) үз көчен югалткан дип танырга.
12 статья. Әлеге Законның үз көченә керүе
1. Әлеге Закон, 6 статьясының 1 өлешендәге 4 пунктыннан тыш, рәсми басылып чыкканнан соң 10 көн узгач үз көченә керә.
2. Әлеге Законның 6 статьясындагы 1 өлешенең 4 пункты 2007 елның 1  гыйнварыннан үз көченә керә.
3. Татарстан Республикасы Министрлар Кабинеты үз норматив хокукый актларын әлеге Законга туры китерергә тиеш.

Татарстан Республикасы 
Президенты                                                                                                  М.Ш.Шәймиев

Казан, Кремль

2006 елның 24 июле

